
Dylid cydnabod nad yw pŵer yn gyfartal 
a bod angen dysgu ildio pŵer. 

Beth mae’r astudiaeth achos hon yn ei egluro?Astudiaeth achos




Mae’r astudiaeth achos hon yn ymwneud â phrosiect ymchwil cymheiriaid a gynhaliwyd yng Ngharchar y Parc. Mae’n egluro pam roedd methodoleg benodol, sef defnyddio carcharorion fel ymchwilwyr cymheiriaid, yn ffactor a oedd yn effeithio ar gydnabod a dosbarthu pŵer yng nghymuned y carchar.
Cefndir – gair am fethodoleg ymchwil cymheiriaid mewn cymunedau carchar
Nod y prosiect ymchwil cymheiriaid[footnoteRef:1] oedd penderfynu pa mor ymarferol oedd cynnwys dynion oedd wedi eu garcharu mewn ymchwil cymheiriaid er mwyn canfod pryderon hiechyd a’u lles y carcharorion.  [1:  L.C.G., D.C.E., S E Perrett. 2017. A peer-research exploration of well-being amongst older and younger men at HMP Parc, Wales, UK] 

Gwneir defnydd cynyddol o rolau cymheiriaid mewn cymunedau carchar, ac mae’r canlyniadau wedi bod yn bosetif (South et al, 2014; Bagnall et al, 2015). Er hyn, mae’r cysyniad o ddefnyddio ymchwilwyr cymheiriaid mewn carchardai yn dal yn weddol newydd. Defnyddiwyd gwersi a ddysgwyd o brosiect i ddatblygu ymchwil iechyd cyfranogol ymhlith menywod a oedd mewn carchar yng Nghanada (Elwood-Martin et al, 2009) fel sail i’r prosiect ymchwil cymheiriaid yng Nghymru. Roedd y dull bwriadol gydweithredol hwn yn edrych ar y cyfle i ddatblygu dealltwriaeth o bryderon ynghylch iechyd a lles yn y carchar, drwy wybodaeth uniongyrchol gan y carcharorion eu hunain. Bydd hyn hefyd yn darparu sgiliau, hyder ac ymdeimlad o bwrpas i’r rhai sy’n gweithredu fel ymchwilwyr cymheiriaid.
Pam y mae’r fethodoleg o ddefnyddio carcharorion fel ymchwilwyr cymheiriaid wedi arwain at ad-drefnu pŵer yng nghymuned y carchar?
“Roedd dynion yn cael eu grymuso i gael eu clywed ac i helpu i weithredu newid cadarnhaol” 
(Ymchwilydd cymheiriaid, Carchar y Parc)
Gwelodd yr ymchwilwyr cymheiriaid yn astudiaeth Carchar y Parc newid yn nynameg pŵer yn ystod y prosiect ymchwil. Cynyddodd y ‘pŵer oddi mewn’ oherwydd bod dynion yn teimlo mwy o ymdeimlad o effeithlonrwydd grŵp o ganlyniad i gydweithio a gosod nodau cyffredin. Cynyddodd y ‘pŵer gydag’ eraill wrth i ddeialog arwain at ddatblygu cysylltiadau mwy cadarnhaol rhwng y dynion, a hefyd gyda staff y carchar. Cynyddodd y ’pŵer i’ weithredu wrth i argymhellion ymchwilwyr cymheiriaid ddylanwadu ar y camau a gymerid gan staff y carchar, gan arwain at welliannau i’r amgylchedd, perthnasoedd ac iechyd a lles y carcharorion. 

Mae nifer o nodweddion a allai egluro’r ad-drefnu pŵer a deimlwyd gan y dynion o ganlyniad i’r dull ymchwil cymheiriaid. 

Cydnabod yr anghydbwysedd pŵer yn benodol, ac ymateb i hyn 
Mae amgylchedd carchar wedi’i gynllunio’n fwriadol er mwyn dadrymuso. Mae’r amgylchedd awdurdodaidd yn golygu nad yw’n hawdd cydnabod ac ildio pŵer yn y cyd-destun hwn. Teimlai ymchwilwyr cymheiriaid fod ‘pŵer carchar dros’ y gymuned, sy’n cael ei amlygu gan y caniatadau amrywiol sydd eu hangen, a’r prosesau a’r gorchmynion sydd i’w dilyn yn ôl disgresiwn staff y carchar, yn effeithio ar eu gallu i gyflawni’r prosiect. Yn ôl un ymchwilydd cymheiriaid, “nid yw’r rhan fwyaf o’r carcharorion yn cael cyfle i fynegi eu teimladau, problemau a phryderon mewn amgylchedd ‘awdurdodaidd’” (Ymchwilydd cymheiriaid, Carchar y Parc). 
Mae’r dull ymchwil cyfranogol yn cydnabod, yn parchu ac yn herio perthnasoedd pŵer rhwng yr holl gyfranogwyr. Mae Elwood-Martin, R. 2009 yn siarad am y profiad yng Nghanada fel “torri mudandod traddodiadol menywod yn y system”. Mae hyn yn awgrymu pwysigrwydd gollwng gafael ar rywbeth a oedd fel arfer yn atal llais rhag cael ei fynegi a’i glywed. 
Ym mhrosiect Carchar y Parc, ymatebodd y carchar i’r dynameg pŵer a chanfod ffyrdd o weithio gydag ymchwilwyr cymheiriaid a oedd yn galluogi’r dynion i addasu prosesau ymchwil er mwyn cael gwell canlyniadau. Rhoddwyd lle i ymchwilwyr cymheiriaid drafod a nodi atebion posibl i rwystrau a wynebwyd gan y prosiect. Cawsant eu cefnogi gan y carchar i sefydlu eu hunain mewn rôl weledol yng nghymuned y carchar drwy wisgo crysau T a oedd yn dangos eu bod yn ymchwilwyr cymheiriaid. Cafwyd cefnogaeth gan y carchar hefyd i ddefnyddio iaith a fwriadwyd er mwyn herio trefniadau pŵer ar ddeunyddiau a oedd yn cael eu cynhyrchu er mwyn codi ymwybyddiaeth o’r prosiect, h.y. hybu cyfranogiad fel cyfle i unigolion gael eu “clywed”. Yn anaml iawn y cyhoeddir gwaith ymchwilwyr cymheiriaid yn y maes academaidd, ac mae hyn ynddo’i hun yn arwydd bod trefniadau pŵer yn newid. 

Wrth i’r carchar a’r ymchwilwyr cymheiriaid weithio gyda’i gilydd i dderbyn fod gan arweinwyr y seflydliad ‘pŵer dros’ eraill, ac fod anghydbwysedd pŵer wrth weithredu’r prosiect, galluogwyd trefniadau pŵer newydd yng nghymuned y carchar dros gyfnod y prosiect.  
Ymrwymiad i weithredu 
Roedd cefnogaeth rheolwyr y carchar a’u cymorth parhaus i’r prosiect yn help i greu amodau lle roedd y dynion yn teimlo eu bod wedi’u grymuso. Gallai ymchwilwyr cymheiriaid ddefnyddio’u canfyddiadau i wneud argymhellion ffurfiol ar gyfer newid cadarnhaol yng nghymuned y carchar. Yn ychwanegol at hyn, roedd gweld bod y rheolwyr o blaid gweithredu rhai o’r newidiadau hyn yn rhoi ymdeimlad cryf o lwyddiant i’r ymchwilwyr cymheiriaid. Roedd hynny yn ei dro’n cyfrannu at eu profiad o gael eu grymuso. 

Roedd y merched a gymerodd ran yn y prosiect ymchwil cynharach yng Nghanada yn credu bod agwedd a chefnogaeth rheolwyr y carchar yn bwysig. "Am deimlad yw cael eich grymuso a gallu teimlo’r grym yn eich dwylo. Roedd y prosiect ymchwil hwn i fod i helpu i sicrhau bod ein carchar ni, a charchardai eraill hefyd, yn cael eu rheoli â llaw iachaol yn hytrach na dwrn o ddur." (Ymchwilydd cymheiriaid, Elwood-Martin, R. 2009). Ategir y teimladau hyn yng nghyd-destun Carchar y Parc, lle roedd ymchwilwyr cymheiriaid yn cyfeirio at yr ymateb cadarnhaol gan uwch reolwyr y carchar a sefydliadau allanol i’w holl ganfyddiadau – “derbyniodd y cyfarwyddwr yr holl wybodaeth yn gadarnhaol, hyd yn oed y sylwadau negyddol. Cafodd rhai o’r argymhellion a wnaethpwyd gennym eu gweithredu.” (Ymchwilydd cymheiriaid, Carchar y Parc). 
O ran gweithredu argymhellion, er bod y carcharorion yn awyddus i rannu gwybodaeth am eu hiechyd a’u lles, yn aml iawn roedd rhagdybiaeth na fyddai eu hamgylchedd yn newid. Mae rhai camau cadarnhaol wedi’u cymryd, ond rhaid cydnabod bod unrhyw newid yn y gymuned hon yn dal dan reolaeth lem y carchar, er gwaethaf bwriad gwirioneddol i hwyluso grymuso cymunedol.  
Dysgu a gweithio gyda’n gilydd – ffactorau sy’n hwyluso grymuso.
Mae methodoleg ymchwil cymheiriaid yn hwyluso’r broses o sicrhau bod llais grŵp sy’n cael ei rymuso yn cael ei glywed. Mae’n bosibl na fyddai’r llais hwn yn cael ei glywed drwy ddulliau eraill. Yng Ngharchar y Parc, bu’r ymchwilwyr cymheiriaid yn ystyried natur gydweithredol y prosiect, lle’r oedd unigolion yn trafod, cyfuno sgiliau a chydweithio. Cyfrannodd y profiad hwn o osod nodau cyffredin a bod yn rhan o dîm at ddatblygu perthnasoedd. Arweiniodd hyn at fwy o ymdeimlad o hunaniaeth gyfunol ac achos cyffredin. “Do’n i prin yn adnabod y dynion hyn, a daeth y prosiect â ni’n nes at ein gilydd. Roedden ni’n gweithio fel tîm â’r nod cyffredin o nodi pryderon iechyd a lles.” (Ymchwilydd cymheiriaid, Carchar y Parc). 

Mae pŵer lleoliadol yn bodoli ym mhob cymuned ac mae’n effeithio ar y ffordd y mae pobl yn gweithredu ac yn ymddwyn at ei gilydd. Roedd y dull gweithredu cyfranogol a chydweithredol yn cydnabod dynameg pŵer rhwng y dynion yng nghymuned y carchar. Roedd hefyd yn hwyluso ymddiriedaeth, gan helpu i wneud i’r dynion deimlo bod ganddynt fwy o ‘bŵer oddi mewn’. “Rwy’n teimlo eu bod nhw’n ymddiried ynom ni fel ymchwilwyr i fynd â’u gwybodaeth nhw a’i defnyddio hi i wella amodau byw y dynion ar y pryd.” (Ymchwilydd cymheiriaid, Carchar y Parc). 

Roedd y prosiect ymchwil hefyd yn cynnig cyfleoedd i ymchwilwyr cymheiriaid ddatblygu eu gwybodaeth a’u sgiliau. Roedd gallu cyfathrebu’n fwy effeithiol a siarad o blaid newid yn rhoi cymhelliant i’r dynion a oedd yn rhan o’r prosiect. Roedd hefyd yn gwella eu hunan-dyb, gan arwain at osod amcanion personol a chamau gweithredu cyfunol ar gyfer cymuned gyfan y carchar. 

Beth mae’r achos hwn yn ei ddangos?
Mae’r astudiaeth hon wedi cyflwyno gwersi a ddysgwyd o brosiect arbennig er mwyn egluro pŵer yn ymarferol. Mae wedi darparu esboniadau a awgrymwyd ynglŷn â pham y llwyddodd methodoleg defnyddio carcharorion fel ymchwilwyr cymheiriaid i ddylanwadu ar gydbwysedd pŵer yng nghymuned y carchar.
Mae cydnabod dynameg pŵer mewn cymunedau, a bod yn onest ynglŷn â chydweithio er mwyn galluogi trefniadau pŵer newydd sy’n cynyddu’r ‘pŵer oddi mewn’, y ‘pŵer gydag’ eraill a’r ‘pŵer i’ weithredu sydd gan gymuned, yn hollbwysig er mwyn creu’r amodau ar gyfer ymgysylltu ystyrlon sy’n arwain at rymuso.
Mae angen i sefydliadau fod yn barod i wrando ar gymunedau, gweithredu’n uniongyrchol neu ddylanwadu ar weithredoedd eraill, er mwyn sicrhau newid. Ni ellir rhoi amcan rhy isel o bwysigrwydd perthnasoedd cadarnhaol, sy’n seiliedig ar ymddiriedaeth, a’u cyfraniad tuag at hunan-effeithlonrwydd ac effeithlonrwydd grŵp. 
Cynhyrchu’r astudiaeth achos hon
Dewiswyd yr achos hwn drwy sgwrs gydag arweinydd y prosiect, ar ôl i rai o ganfyddiadau’r astudiaeth gael eu cyflwyno mewn cynhadledd arddangos ymchwil. Cytunwyd bod y fethodoleg ymchwil cymheiriaid wedi cael effaith ar drefniadau pŵer yn y carchar, ac y byddai astudiaeth achos eglurhaol yn ffordd briodol o ymchwilio i’r rhesymau posibl dros hyn, gan egluro’r cysylltiadau achosol tybiedig yn y sefyllfa gymhleth hon. 
Adolygwyd deunydd a oedd yn bodoli’n barod a oedd wedi cael ei gynhyrchu gan y prosiect ymchwil cymheiriaid. Cafodd dogfennau allweddol eu nodi a’u rhannu gan arweinydd y prosiect, â’r caniatadau priodol angenrheidiol. Roedd y rhain yn cynnwys sylwadau ymchwilwyr cymheiriaid ac adroddiadau ymchwil. Crëwyd cronfa ddata i drefnu a dogfennu’r wybodaeth a gasglwyd. Drwy dechnegau dadansoddi saernïo eglurhad, cynhyrchwyd dehongliad o brofiad bywyd sy’n ceisio egluro sut y gwnaeth y gymuned carchar hon wneud synnwyr o bŵer yn y prosiect. Cynhyrchwyd eglurhad naratif hefyd o’r rhesymau pam y newidiodd trefniadau pŵer yn y gymuned. Adolygwyd yr astudiaeth achos hon gan arweinydd y prosiect ymchwil cymheiriaid.

